
BUXORO VILOYATIDA CHARM-POYABZAL 
TARMOG‘I RAQOBATBARDOSHLIGINI 

OSHIRISH STRATEGIYASI

Rahmonov Xurshid Xayriddinovich
Buxoro davlat texnika universiteti Iqtisodiyot 
va menejment kafedrasi dotsenti (PhD)
ORCID: 0000-0003-2461-2768

Annotatsiya. Maqolada charm va poyabzal mahsulotlari sanoat klasterini tashkil etish bo‘yicha takliflar ilgari surilgan. 
Unda klaster korxonalarini tashkil etishning afzalliklari, ahamiyati, mohiyati va funksiyalari keng yoritilgan. “Charm va 
poyabzal mahsulotlari” sanoat klasterining iqtisodiy samaradorligi hamda tashkiliy tuzilmasini ifodalovchi ko‘rsatkichlar 
taklif etilgan. Shuningdek, maqolada charm-poyabzal va mo‘ynachilik tarmoqlarida raqobatning kuchayishi, tashqi muhit 
omillarining ta’siri hamda yangi iqtisodiy sharoitda tarmoq korxonalarining raqobatbardoshligini oshirish zarurati asoslab 
berilgan. O‘zbekiston charm-poyabzal sanoatini rivojlantirishda davlat siyosatining o‘rni, xususan, Prezident qarorlari 
orqali tarmoqni modernizatsiya qilish, xomashyoni chuqur qayta ishlash, ishlab chiqarishni kengaytirish va eksport 
salohiyatini oshirish yo‘nalishlari tahlil qilingan.

Kalit so‘zlar: raqobat, chorvachilik, charm, raqobatbardoshlik, qorako‘l, eksport, poyabzal, jun.
Abstract. The article presents proposals for the establishment of an industrial cluster for leather and footwear production. It 
examines the advantages, significance, essence, and functions of organizing cluster enterprises. Indicators reflecting the 
economic efficiency and organizational structure of the “Leather and Footwear Products” industrial cluster are proposed. 
The article also substantiates the necessity of enhancing the competitiveness of industry enterprises under conditions of 
intensified competition in the leather, footwear, and fur sectors, as well as the influence of external environmental factors 
and the emergence of new economic challenges. Furthermore, the role of state policy in the development of Uzbekistan’s 
leather and footwear industry is analyzed — particularly through presidential decrees aimed at modernizing the industry, 
deep processing of raw materials, expanding production, and increasing export potential.

Keywords: competition, livestock breeding, leather, competitiveness, karakul, export, footwear, wool.
Аннотация. В статье представлены предложения по созданию промышленного кластера кожевенно-обувной 
продукции. Рассмотрены преимущества, значение, сущность и функции организации предприятий кластера. 
Предложены показатели экономической эффективности и организационная структура промышленного кластера 
«Кожевенно-обувная продукция». В статье также обоснована необходимость повышения конкурентоспособности 
предприятий отрасли в условиях усиления конкуренции в кожевенно-обувной и меховой промышленности, влияния 
факторов внешней среды и появления новых экономических вызовов. Проанализирована роль государственной 
политики в развитии кожевенно-обувной промышленности Узбекистана, в частности направления модернизации 
отрасли, глубокой переработки сырья, расширения производства и повышения экспортного потенциала 
посредством указов Президента.

Ключевые слова: конкуренция, животноводство, кожа, конкурентоспособность, каракуль, экспорт, обувь, шерсть.

Atoyeva Mehrigiyo Ilhom qizi
Buxoro davlat texnika universiteti Iqtisodiyot 

va menejment kafedrasi o‘qituvchi-stajyori
ORCID: 0009-0000-1252-650X

K I R I S H
Zamonaviy iqtisodiyot sharoitida raqobatning kuchayishi, uni boshqarishning innovatsion shakllari va 

usullarining paydo bo‘lishi, shuningdek, tashqi muhit ta’sirining ortib borishi natijasida tarmoqlarda yangi 
iqtisodiy muammolar yuzaga kelmoqda. Bunday sharoitda korxonalar faoliyatining samaradorligini oshirish, 
raqobatbardosh mahsulotlar ishlab chiqarishni kengaytirish va ichki hamda tashqi bozorlarda barqaror 
mavqega ega bo‘lish dolzarb ahamiyat kasb etadi.

Ayniqsa, charm-poyabzal va mo‘ynachilik tarmoqlarida jadal islohotlarni amalga oshirish, teri mahsulotlarini 
yetishtirish va qayta ishlash samaradorligini oshirish, shuningdek, raqobatbardoshlikni mustahkamlash orqali 
jahon bozorida o‘z o‘rnini topish uchun uzoq muddatli strategik tadbirlarni amalga oshirish zarur.

O‘zbekiston Respublikasida charm-poyabzal sanoatini rivojlantirishga alohida e’tibor qaratilmoqda. 
Jumladan, O‘zbekiston Respublikasi Prezidentining 2018-yil 3-maydagi PQ–3693-son qarori1 — “Charm-
poyabzal va mo‘ynachilik sohalarini rivojlantirish hamda eksport salohiyatini oshirishni yanada rag‘batlantirish 
chora-tadbirlari to‘g‘risida”gi hujjat sohada yangi bosqichni boshlab berdi. Mazkur qarorga muvofiq, 
“O‘zbekcharmpoyabzal” uyushmasi qayta tashkil etilib, uning o‘rnida “O‘zcharmsanoat” uyushmasi tashkil etildi.

Uyushmaning asosiy vazifalari sifatida quyidagi yo‘nalishlar belgilab berilgan:
•	 chorva mollarini so‘yish va teri tayyorlashdan tortib, xomashyoni chuqur qayta ishlash, charm-poyabzal, 

charm-attorlik, mo‘yna, qorako‘l va jundan tayyor mahsulotlar ishlab chiqarishgacha bo‘lgan jarayonlarning 
barcha bosqichlarida korxonalarga har tomonlama ko‘maklashish;

•	 korxonalarda ilg‘or texnologiyalarni joriy etish, xalqaro standartlar talablariga muvofiq sifat menejmenti 
tizimini tatbiq etishni rag‘batlantirish hamda uyushma a’zosi bo‘lgan tashkilotlarni modernizatsiya va texnik 
jihatdan qayta jihozlashda qo‘llab-quvvatlash;

•	 ichki bozorda import o‘rnini bosuvchi, yuqori sifatli va raqobatbardosh mahsulotlar ishlab chiqarish 
hajmini ko‘paytirish uchun zarur shart-sharoitlarni yaratish;

•	 charm, mo‘yna xom ashyosi va junni chuqur qayta ishlashga ixtisoslashgan korxonalar, chorvachilik 
xo‘jaliklari, furnitura hamda butlovchi buyumlar ishlab chiqaruvchilar o‘rtasida ichki va tarmoqlararo 
kooperatsiyani rivojlantirish;

•	 charm-poyabzal, mo‘yna va qorako‘l mahsulotlari hamda jundan tayyorlangan buyumlar segmentlarida 
marketing tadqiqotlarini tizimli ravishda olib borish, eksport salohiyatini kengaytirish va brendlashni rivojlantirish;

•	 ishlab chiqarishda ilg‘or axborot texnologiyalarini, avtomatlashtirilgan boshqaruv tizimlarini hamda 
innovatsion modellashtirish usullarini keng joriy etish;

•	 malakali kadrlar tayyorlash, ilmiy salohiyatni oshirish va ishlab chiqarish–ta’lim–fan integratsiyasini 
mustahkamlash orqali ekologik toza xomashyo va materiallardan foydalanishga asoslangan barqaror ishlab 
chiqarishni tashkil etish.

Mazkur chora-tadbirlar charm-poyabzal tarmog‘ining jadal rivojlanishini, xalqaro bozorlarda raqobatbardosh 
mahsulotlar ishlab chiqarishni kengaytirishni hamda tarmoqning eksport salohiyatini izchil oshirishni 
ta’minlashga qaratilgan.

M A V Z U G A  O I D  A D A B I Y O T L A R  S H A R H I 
So‘nggi yillarda charm-poyabzal sanoatida raqobatbardoshlikni oshirish, ishlab chiqarishni 

modernizatsiya qilish va innovatsion yondashuvlarni joriy etish masalalari bo‘yicha ko‘plab tadqiqotlar 
olib borilgan. L.E. Morozova, O.A. Bortnik va I.S. Kravchuk (2009) korxonalar salohiyatini baholashda 
innovatsion yondashuvlarning ahamiyatini asoslagan. T.V. Sergievich (2021) biznes innovatsiyalari va klaster 
mexanizmlarining samaradorligini ta’kidlagan. FAO ekspertlari H. Steinfeld va J. Maki-Hokkonen esa “yashil 
iqtisodiyot” tamoyillarini charm ishlab chiqarishga tatbiq etish zarurligini ko‘rsatgan. X.X. Rahmonov tarmoqda 
klasterlashuv raqobat ustunligini ta’minlashini asoslagan. Umuman olganda, mavjud adabiyotlar tarmoq 
raqobatbardoshligini oshirishda klasterlashuv, innovatsiyalar va ekologik texnologiyalar muhim omillar ekanini 
ko‘rsatadi.

T A D Q I Q O T  M E T O D O L O G I YA S I
Ushbu tadqiqotda Buxoro viloyatida charm-poyabzal tarmog‘ining raqobatbardoshligini oshirish masalalari 

tizimli ravishda o‘rganilib, ilmiy asosda tahlil qilindi va baholandi. Tadqiqotning asosiy maqsadi — tarmoqni 
innovatsion yondashuvlar, klaster tizimini rivojlantirish hamda ilg‘or boshqaruv mexanizmlarini joriy etish orqali 
uning samarali va barqaror rivojlanish yo‘llarini aniqlashdan iborat.

1	 Oʻzbekiston Respublikasi Prezidentining Qaror, 03.05.2018 yildagi PQ-3693-son https://lex.uz/docs/-3720454

T A H L I L  V A  N A T I J A L A R
So‘nggi yillarda raqobatning kuchayishi charm-poyabzal va mo‘ynachilik tarmoqlarini boshqarish 

tizimining samaradorligini oshirish, xomashyoni chuqur qayta ishlash, ilg‘or texnologiyalarni joriy etish, ishlab 
chiqarilayotgan mahsulotlar turlarini diversifikatsiyalash hamda eksport hajmini kengaytirish orqali sohaning 
jadal rivojlanishi uchun zarur shart-sharoitlar yaratishni talab etmoqda.

O‘zbekistonda ushbu yo‘nalishda bir qator muhim chora-tadbirlar amalga oshirilgan va izchil davom 
ettirilmoqda. Jumladan, O‘zbekiston Respublikasi Prezidentining 2022-yil 26-fevraldagi “Charm-poyabzal va 
mo‘ynachilik sohalarida tayyor mahsulot ishlab chiqarishni qo‘llab-quvvatlashga doir qo‘shimcha chora-tadbirlar 
to‘g‘risida”gi qarori asosida teri xomashyosini chuqur qayta ishlash orqali yuqori qo‘shilgan qiymatga ega tayyor 
charm-poyabzal mahsulotlarini ishlab chiqarish va eksport qilishni jadallashtirish maqsadida 2026-yilgacha 
charm-poyabzal va mo‘ynachilik mahsulotlari eksportini 2,8 barobar oshirish belgilangan.

Shuningdek, 2023-yil 11-oktyabrdagi PQ–331-son qaror2 bilan hududlarda xomashyoni to‘liq yig‘ib olish va 
qayta ishlashni yo‘lga qo‘yish, terini qayta ishlovchi korxonalar bilan kooperatsiya aloqalarini mustahkamlash, 
2024–2026-yillarda esa xorijiy brendlar bilan hamkorlikni kengaytirish, “Xomashyodan tayyor mahsulotgacha” 
tamoyili asosida klaster loyihalarini amalga oshirish vazifalari belgilab berilgan.

Bugungi kunda ushbu hujjatlar ijrosi doirasida charm-poyabzal xomashyo resurslaridan samarali 
foydalanish, mahsulot sifatini oshirish, kichik sanoat zonalarini tashkil etish, tashqi bozorlarda marketing 
faoliyatini kuchaytirish va kadrlar tayyorlash tizimini takomillashtirish bo‘yicha amaliy ishlar faol olib borilmoqda.

O‘zbekiston hozirda Markaziy Osiyoda terini chuqur qayta ishlash, charm va boshqa mahsulotlar ishlab 
chiqarish bo‘yicha yirik sanoat markaziga aylanib bormoqda. Klaster asosida loyihalarni amalga oshirish 
bo‘yicha tizimli ishlar yo‘lga qo‘yilgan bo‘lib, hozirda 10 dan ortiq korxona — “Peng Sheng Charm”, “Orient 
Technology”, “Premium Leather”, “Angren Sharm Invest”, “Hamkor Nur Savdo”, “Nafis Charm”, “Ravon 
Taraqqiyot Orzusi”, “Buxoro Qorako‘l Klaster” kabi subyektlar faoliyat yuritmoqda. Ushbu korxonalarda ishlab 
chiqarishning to‘liq texnologik zanjiri shakllantirilmoqda.

Biroq hozircha “charm-poyabzal mahsulotlari” sanoatida xalqaro brendlar bilan to‘liq integratsiyalashgan, 
ishlab chiqarish chiqindilarini qayta ishlaydigan va MDH mamlakatlari xomashyosidan kompleks foydalanadigan 
klaster mavjud emas. Shu sababli, tarmoqda klaster loyihalarini amalga oshirishning asosiy maqsadi — ishlab 
chiqarish zanjiridagi ishtirokchilar o‘rtasidagi sinergetik samarani kuchaytirishdir. Bu jarayon xomashyodan 
tayyor mahsulotgacha bo‘lgan barcha bosqichlarda tannarxni pasaytirish va tarmoq korxonalarining 
raqobatbardoshligini oshirish imkonini beradi.

Xalqaro klasterlashtirish yondashuvi yuqori qo‘shilgan qiymatli, eksportbop va raqobatbardosh tayyor 
mahsulotlar ishlab chiqarish imkoniyatini yaratadi, logistika muammolarini kamaytiradi hamda ishlab chiqarish 
va xizmat ko‘rsatish infratuzilmalaridan samarali foydalanish uchun qulay sharoitlarni ta’minlaydi.

Tadqiqot natijalariga ko‘ra, charm-poyabzal sohasida xalqaro klaster yaratishda Mo‘g‘uliston tajribasidan 
foydalanish maqsadga muvofiqdir. 2024-yil 23–26-iyun kunlari Mo‘g‘uliston Prezidenti Uxnaagiyn Xurelsuxning 
O‘zbekistonga ilk davlat tashrifi davomida ikki mamlakat rahbarlari o‘rtasida oliy darajadagi muzokaralar 
o‘tkazilib, savdo-iqtisodiy hamkorlikni kengaytirish bo‘yicha 14 ta hujjat imzolandi. Ushbu tashrif natijasida 
tovarlar, kapital, inson resurslari va texnologiyalar harakatini erkinlashtiruvchi qulay iqtisodiy makon shakllandi. 
Bu esa ilgari murakkab deb hisoblangan ko‘plab loyihalarni yanada qulay va amalga oshirish mumkin bo‘lgan 
holatga keltirdi.

Jahon banki, Xalqaro valyuta jamg‘armasi va “Frontier Securities” ekspertlari Mo‘g‘ulistonni qisqa 
muddatda eng tez rivojlanayotgan davlatlardan biri sifatida e’tirof etmoqda. Jahon banki prognozlariga ko‘ra, 
Mo‘g‘uliston iqtisodiyotining o‘sish sur’ati kelgusi o‘n yillikda yiliga o‘rtacha 15 foizni tashkil etadi. So‘nggi 
yillarda mamlakatda to‘qimachilik, jun, mato, qo‘y terisi va charm mahsulotlari ishlab chiqarish sanoati jadal 
rivojlanmoqda. Mo‘g‘uliston 1997-yilda Jahon savdo tashkilotiga (JST) a’zo bo‘lgan.

Bugungi kunda Mo‘g‘uliston charm-poyabzal sanoati millionlab katta va kichik shoxli chorva mollari terisini 
to‘liq qayta ishlaydi. Teri eksport qilinishi bilan birga, mahalliy korxonalar poyabzal, po‘stin va boshqa charm 
buyumlar ishlab chiqarishda faol foydalanmoqda. Ayni paytda xorijda talab yuqori bo‘lgan mo‘ynali dublyonkalar 
ishlab chiqarish ham yo‘lga qo‘yilgan.

Mamlakatda 35 ta yirik va 100 dan ortiq kichik charmni qayta ishlovchi korxonalar faoliyat yuritmoqda. Eng 
yirik ishlab chiqaruvchilar ilg‘or texnologiyalar va zamonaviy jihozlardan foydalanib, mahsulotlarining 20 foizini 
xalqaro standartlar asosida eksport qilmoqda. Mo‘g‘ulistonning “Mongolian Brands”, “LeMon”, “Montulga” va 
“Darxan Nexiy” kabi brendlari yuqori sifatli charm aksessuarlar, poyabzal, ofis buyumlari, san’at mahsulotlari 
va modaga oid charm mahsulotlari ishlab chiqarish bo‘yicha jahon miqyosida tan olingan. Ushbu brendlar 
tajribasidan xalqaro klaster yaratish jarayonida foydalanish O‘zbekiston uchun samarali natijalar beradi.

2	 Oʻzbekiston Respublikasi Prezidentining Qaror, 03.05.2018 yildagi PQ-3693-son https://lex.uz/docs/-3720454

O‘zbekistonning Markaziy Osiyoda charm-poyabzal mahsulotlari markaziga aylanishi uchun barcha 
imkoniyatlar mavjud: yetarli va sifatli xomashyo bazasi, arzon ishchi kuchi hamda qulay geografik joylashuv. 
Statistik ma’lumotlarga ko‘ra, Qozog‘iston, Qirg‘iziston, Turkmaniston, Afg‘oniston va Tojikiston mamlakatlarida 
bir yilda 49,1 million dona yirik va mayda shoxli mol terisi xomashyosi shakllanadi. Ushbu mamlakatlarning 
poyabzal importi 220,5 million juftni tashkil etadi — bu esa katta sig‘imdagi, o‘zlashtirishga arziydigan bozor 
hisoblanadi.

Teri ishlab chiqarish jarayonida katta miqdordagi chiqindilar hosil bo‘ladi. Ular ikki turga bo‘linadi:
– ho‘llash, tuzsizlantirish va oshlashgacha bo‘lgan bosqichlarda hosil bo‘ladigan qirqim, teri osti 

yog‘i va jun kabi qattiq chiqindilar;
– oshlashdan keyingi yumshatish, yog‘sizlantirish, quritish va silliqlash jarayonlarida hosil bo‘ladigan 

qirindi, charm changi va boshqa chiqindilar.
Hozirda ishlab chiqarish chiqindilarini qayta ishlash tizimi yetarlicha yo‘lga qo‘yilmagan bo‘lsa-da, 

olimlar tomonidan olib borilgan tadqiqotlar shuni ko‘rsatadiki, teri chiqindilaridan jelatin, kollagen, poliuretan 
va sun’iy charm kabi yangi mahsulotlar ishlab chiqarish mumkin. Shuningdek, ushbu chiqindilarni murakkab 
organik o‘g‘itlar sifatida qayta ishlash orqali tuproq unumdorligini oshirish, hosildorlikni yaxshilash va ekologik 
muvozanatni ta’minlash mumkin. Tarkibida xrom bo‘lgan chiqindilarni qayta ishlashning istiqbolli yo‘nalishlaridan 
biri — sun’iy “presslangan charm” ishlab chiqarishdir.

Bundan tashqari, kollagen tarkibli chiqindilardan qurilish plitalari tayyorlash texnologiyasi ham samarali 
hisoblanadi. Ushbu chiqindilarni mayda ezib, polietilen va polipropilen bilan aralashtirib, eritish va presslash 
orqali 6–7 mm qalinlikdagi, mustahkam qurilish plitalari ishlab chiqarish mumkin. Ularning ekologik tozaligi, 
issiqlik va shovqin izolyatsiyasi xususiyatlari yuqori bo‘lib, qurilish sohasida keng qo‘llanilishi mumkin.

•	 Shunday qilib, terini chuqur qayta ishlash, tayyor mahsulot ishlab chiqarish va chiqindilardan samarali 
foydalanishga asoslangan xalqaro klasterni Buxoro viloyatida tashkil etish maqsadga muvofiqdir. Uning asosiy 
afzalliklari quyidagilardan iborat:

•	 mintaqa va qo‘shni davlatlarda barqaror xomashyo bazasining mavjudligi;
•	 arzon ishchi kuchi hamda klaster ishtirokchilari salohiyatidan sinergetik foydalanish orqali mahsulot 

tannarxining pasayishi;
•	 xalqaro standartlarga mos, sifatli va raqobatbardosh charm mahsulotlar ishlab chiqarish;
•	 texnologik zanjirda yangi qo‘shimcha qiymat yaratilishi va eksport salohiyatining oshishi;
•	 xalqaro brendlar bilan hamkorlikni rivojlantirish va mahalliy brendlarni dunyo bozoriga olib chiqish 

imkoniyati;
•	 ishlab chiqarish chiqindilarini ekologik toza texnologiyalar asosida qayta ishlash va qo‘shimcha 

mahsulot ishlab chiqarish uchun investitsiyalarni jalb etish imkoniyati.

1-jadval. Terini chuqur qayta ishlash, tayyor mahsulot ishlab chiqarish va chiqindilardan unumli foydalanish 
xalqaro klasteri loyihasi

X U L O S A  V A  T A K L I F L A R
Taklif etilayotgan klaster loyihasi doirasida mahsulot realizatsiyasi bilan bog‘liq vazifalarni samarali amalga 

oshirish maqsadida Markaziy Osiyo aholisini O‘zbekiston korxonalarida ishlab chiqarilayotgan poyabzal, 
mo‘yna, qorako‘l, charm va jun mahsulotlari bilan vositachilarsiz hamda arzon narxlarda ta’minlashga 
ixtisoslashgan “Charm savdo markazi” korxonasini tashkil etish zarur. Ushbu markaz tarmoq mahsulotlarining 
ichki va tashqi bozorlardagi aylanmasini tezlashtiradi, ishlab chiqaruvchilar va iste’molchilar o‘rtasidagi 
to‘g‘ridan-to‘g‘ri aloqalarni mustahkamlaydi hamda eksport salohiyatini kengaytiradi.

Bundan tashqari, charm mahsulotlarining yirik iste’molchilari bo‘lgan boshqa sanoat tarmoqlari bilan 
o‘zaro hamkorlikni rivojlantirish, davlat va korporativ xaridlar tizimida charm va mo‘yna mahsulotlariga bo‘lgan 
ehtiyoj hajmlarini aniqlash imkonini beruvchi tashkiliy tuzilma yaratish muhim ahamiyatga ega. Shuningdek, 
hududlarda klaster tizimiga kiruvchi korxonalarning firma do‘konlarini tashkil etish, ularning mahsulotlarini keng 
miqyosda targ‘ib qilish va savdo infratuzilmasini rivojlantirish orqali tarmoqning raqobatbardoshligi yanada 
oshadi.

Ushbu takliflarning amalga oshirilishi charm-poyabzal sanoatida ishlab chiqarish zanjirining to‘liqligini 
ta’minlaydi, ichki bozorda import o‘rnini bosuvchi mahsulotlar ulushini oshiradi hamda O‘zbekistonning 
Markaziy Osiyo mintaqasidagi yetakchi ishlab chiqaruvchi va eksportyor sifatidagi mavqeini mustahkamlaydi.

